
KOSTYUMNI LOYIHALASHDA SHAKLNI HOSIL QILISH QONUNIYATLARI 

 

U.S. Raxmatullayeva, K.B. Mirziyodova, N.M. Mirfayazova, D.Yu. Elmuradova  

 

Kirish. Buyumning tashqi kо‘rinishi va 

chegarasini ifodalaydigan geometrik mohiyati shakl 

deb hisoblanadi. Shakl – tashqi kо‘rinish, chegara 

demakdir. San’atni boshqa turlariga nisbatan 

kostyum insonning siymosi va qomatiga kо‘ra 

doimo rivojlanadigan kо‘p sathli tizim. Shakl 

tushunchasi quyidagi nuqtai nazarlardan tahlil 

etilishi lozim: shakl – falsafa kategoriyasi, shakl bu 

– ramz, shakl – ob’ekt, buyum, shakl bu – 

faoliyatdir [1]. 

Shu bilan bir qatorda shakl – bu ketma-ket 

omillar tо‘planishi va ularni doimo о‘zgarishi,  ya’ni 

tizimning  dinamik modeli desa bо‘ladi. Shakl 

tushunchasi insonning dunyoqarashi bilan 

chambarchas bog‘liq. Masalan, Aflotun shaklni 

tashqi dunyoning mohiyati deb hisoblagan. 

Qadimiy yunonlarda shakl uyg‘unlikning timsoli, 

moddiy dunyoni ifodasi bо‘lgan.  

I.Kantni fikri bо‘yicha shakl – bu figura, tur, 

qiyofa, о‘yin. Shu bilan birga о‘yin figuralar yoki 

sezgilar о‘yini bо‘lishi ham mumkin. О‘yin fazoda 

va muayyan vaqtda rо‘yobga chiqadi [2]. 

Vaqt mobaynida shaklni rivojlanishi ketma-

ketligini, namunani, ideal shakl  sifatida zamonaviy 

shakl standartini (damba–dam dizaynerlar 

tomonidan buziladigan) paydo bо‘lishini anglaydi, 

bu uslubni о‘zgarishiga, uni rivojlanishiga va 

yangilanishiga olib keladi. Shakl buyum 

mavjudligining usuli, texnik va estetik zarurligi 

bilan ta’riflanadi. 

Shakl ma’lum psixologik ma’noni ifodalaydi 

va muayyan siymoli mazmunni ifodalovchi belgi, 

ramz tizimi deyiladi. Dizayn shakli yaratilganda 

quyidagi talablariga ahamiyat beriladi: funksional – 

buyumning texnik maqsadini va insonning utilitar 

talablarini oldindan aniqlash, konstruktiv-

texnologik - materialning fizik va mexanik 

xususiyatlari va shakl konstruksiyasini oqilona 

ifodalash, estetik – jamiyatning estetik ideallariga 

buyumning mosligi. 

Kostyum shakli inson bilan chambarchas 

bog‘liq va faqat uning siymosi, razmeri, harakatini 

inobatga olgan holda tahlil etilishi lozim. 

Kostyumning har bir qatlami о‘z xossalariga  

ega: ustki qatlami: rang, faktura, chiziq, naqsh, 

bezak, yani kompozitsion bezak qatlamlaridan 

iborat;  geometrik tarkib, u shakl elementlarining 

о‘zaro proporsional nisbatlarini aniqlaydi, tana va 

qobiq orasidagi fazo, odam figurasi.  

Kostyum shaklini biz harakatda kо‘ramiz, 

harakat – bu kostyum shaklini ta’riflash uchun eng 

muhim omillaridan biridir. Shakl rivojlanish 

jarayonida turli fazalardan о‘tadi, chunki harakat – 

bu faqat fizik jismini fazoda kuchib yurishigina 

emas, balki biologik,  intensivlik va tanglikni 

о‘zgarishlari, tovush va ritmik  harakati – bular 

barchasi moddani harakatidir. Kostyum  shakli 

biologik tizim kabi xususiyatlar tо‘plami yordamida 

barpo etiladi. Demak, shakl – bu odam qomati, 

muhit va belgilangan muayyan funksiya bilan 

bog‘liq, elementlari esa о‘zaro tarkibiy moslashgan 

fazoviy-vaqt modeli. 

Kostyum tarkibi harakat bilan bog‘liq va 

faqat unga kо‘ra shaklni tо‘g‘ri tasavvur etish 

mumkin. Kostyum tarkibini о‘rganish uchun 

shaklni oddiy xususiyatlari, geometrik figuralari, 

ularning aloqalari va kombinatsiyalari orqali 

kiyimning turli-tuman turlarini ifodalash kerak. 

Tarkib elementi – bu eng oddiy geometrik shakl, 

ya’ni shakl yaratish uchun “qurilish” elementi. 

Kostyum tarkibini aniqlash uchun hajmlarning 

geometrik asoslarini ajratib olish kerak. Bu holda 

albatta bezak elementlari hisobga olinmaydi. 

Kostyumda asosan uchburchak, 

tо‘g‘riburchak, trapetsiya va oval kabi tarkib 

elementlari uchraydi. 

Tashkiliy prinsip bо‘yicha kostyum tarkibi 

simmetrik va nosimmetrik bо‘lishi mumkin. 

Simmetrik tarkibli kostyum odam figurasiga  

nisbatan simmetrik joylashadi, nosimmetrik tarkibli 

kostyumda esa – figura va kostyum nosimmetrik 

joylashadi (masalan, Gotik va Modern badiiy 

uslubdagi ayollar kostyumi). 

Kostyum shakli stabil va mobil 

elementlaridan iborat.

 

 
1-rasm. Geometrik shakllar asosida libos namumalarini yaratish ketma -ketligi. 

 

T.V.Kozlovaning ilmiy-tadqiqot 

izlanishlarida kiyim shakli tuzilishida bir necha 

qonuniyatlar aniqlangan: 

Kostyumning asosiy elementlari 

tо‘g‘riburchak, trapetsiya va oval bо‘lgan. 

Bularning har biri ma’lum vaqt  siklida takrorlanadi, 

ya’ni siklsimon qonuni bо‘yicha rivojlanadi, vaqti–

vaqti bilan bitta shakl boshqalariga nisbatan 

peshqadam – lider bо‘ladi. Lekin ikkita boshqa 

shakllar g‘oyib bо‘lmasdan, birga “yashaydi” va 

doimo rivojlana boradi. Ma’lum bir vaqt о‘tganda 

peshqadam shakl inqirozga uchraydi va ikkitadan 

bittasi peshqadamlikka о‘tadi.  

Spiral qonuni rivojiga kо‘ra bu voqea doimo 

takrorlanadi va qonuniyat bо‘lib qoladi. Peshqadam 

shakllar ma’lum bir vaqtda takrorlanib, shaklni 

о‘xshash (analog) qatorini yaratadi. Shaklning 

siluetlari geometrik turi bо‘yicha о‘xshash bо‘lgan 

holda uning ichki yechimi, dekorativ elementlari, 

konstruktiv tizimi, siymo yechimi har xil bо‘ladi, 

chunki har bir vaqt davomida о‘ziga xos texnik, va 

ma’naviy turmush farovonligi bо‘ladi [3]. 

Nozik, figuraning tabiiy proporsiyalarini 

ta’kidlaydigan kiyim shakli о‘rniga, figurani 

yashiradigan hattoki, uni о‘zgartiradigan 

geometriklashgan kiyim shakllari modaga keladi. 

Bu ketma-ketlik bir-biridan chiqib, shakl 

rivojlanishida uzilmas zanjirni yaratadi. Modani 

rivojlanish jarayonida plastik va geometrik 

shakllarni rag‘batlantirilgan qarama-qarshiligi ular 

eng yuqori darajaga erishgan vaqtida seziladi. Lekin 

shakllar rivojlanishi jarayonida ushbu rag‘batlarni 

о‘zaro aloqadorligi yuzaga chiqadi. 

Kostyumning muayyan shakli doimo 

о‘zgaradi, ammo u hech qachon butunlay 

yо‘qolmasdan vaqt sari о‘zgaradi. 

Vaqt sari shaklni о‘zgarishi turg‘unlik va 

noturg‘unlik bilan bog‘liq, ya’ni uni 

elementlarining stabilligi va mobilligi bilan. 

Shaklning har xil qismlari turli turg‘unlik darajasiga 

ega. Ba’zi elementlariga noturg‘unlik umuman 

mansub emas, ular shakl tarkibiga bevosita ta’sir 

etmasa ham, bevosita uni shakllanishiga yoki 

inqiroziga sabab bо‘ladi. Ularga chiziqlar, rang, 

faktura, bezak va b. kiradi. Shakl tarkibi va 

konstruksiyasi esa turg‘un elementlaridir. 

Shakl о‘zining oxirgi chegarasiga yetib, 

doira, kvadrat yoki uchburchakka maksimal 

yaqinlashib, befarq holatga keladi, bu holat uni 

о‘zgarish belgisidir. Shaklni bu rivojlanish qonunini 

G.Veyl isbotlagan [4]. 

Kostyum shaklini rivojlanish chegarasi 

cheksiz emas. Uni rivojlanishi asosida va 

niqoblarini energetik pulsatsiyasida odam figurasi 

va uni о‘lchamlari (bо‘yi, eni, qо‘l va oyoq 

uzunligi) yotadi. Mobil elementlar shakllantiruvchi 

bо‘lib, shaklni paydo bо‘lishiga, rivojlanishiga va 

inqirozga uchrashiga sabab bо‘ladi.

2-rasm. Kostyumda shakl almashishi. 

 

Bir siklni ichida mobil elementlarning 

faolligi natijasida shaklning о‘zgarishi bir necha 

bosqichlardan iborat: modada yangi g‘oya-shakl 

paydo bо‘lganda, shaklni idrok etilishini 

kuchaytiradigan elementlarning о‘zaro aloqasi 

о‘xshashlik prinsipi bо‘yicha tuziladi. Bu shaklni 

yaqqol kо‘rinishga olib keladi. Kostyumnig 

gorizontal va vertikal yо‘nalishi bо‘yicha ichki 

chiziqlari, dekorativ-konstruktiv yechimlari va 

material fakturasi shaklni yaxlit idrok etilishiga 

sabab bо‘ladi. 

Modani keyingi bosqichida (3-4 yil) kostyum 

elementlarining о‘zaro aloqasi kontrast prinsipi 

bо‘yicha tuziladi. Rivojlanayotgan g‘oya-shakl 

tasdiqlanadi va murakkab konstrutiv-dekorativ 

chiziqlar va naqshlar bilan tо‘ldiriladi. Kontrast 

bezakli detallar va har xil fakturali material 

birikmalari shaklda qо‘llanadi. 

Shaklni rivojlanish uchinchi bosqichi (3-4 

yil) ziddiyatlik prinsipi bо‘yicha tuziladi. Bu davrda 

kiyimnig hajmli shakli faol talqin qilinadi. Tarkibi 

siyraklashgan materiallar shaklini bо‘rttirib 

kо‘rsatadi. Kostyumning rangli yechimi 

kompozitsion g‘oyasi bilan chambarchas bog‘liq. 

 

             
3-rasm. Rang va shakl. 

Kostyumning rangli yechimi bо‘yicha 

G.Petushkovaning tahlili quyidagini kо‘rsatadi: 

shakl geometriklansa rang quyuqligi kuchayadi, 

kontrast yechimlari paydo bо‘ladi; shakl plastikligi 

kuchaysa - о‘xshash ranglar birikmasi ustunlik 

qiladi; rang va shakl о‘zaro bog‘liq.  

Kostyum rangining tahlili quyidagi xulosaga 

olib keldi: ranglar muayyan geometrik shaklga 

intiladi, ya’ni qizil ranglar – tо‘g‘riburchak, kо‘k 

ranglar – oval, yashil ranglar – trapetsiya shakliga 

intiladi; perspektiv shakl kо‘pincha qizil va qora 

rangda beriladi, chunki ular siluetni aniq kо‘rsatadi. 

Ma’lum tarixiy davrni ifodalovchi shakl – bu 

izlanish jarayonida kelib chiqqan shakl – sxemadir. 

Uning tashkiliy asoslari shaxsiy ong ichida 

tug‘ilmasdan, ijtimoiy tanlash natijasida paydo 

bо‘ladi. 

Ular amaliy ehtiyojlardan kelib chiqadi, 

muhit ularni о‘zlashtirib, ichidan eng zarurlarini 

tanlab oladi. Zamonaviy kiyim shakl turlari 

quyidagicha taqsimlanadi: klassik, bazaviy va 

modali. 

Klassik shakl – bu estetik va utilitar 

funksiyalari muvozanatga ega shakl. Klassik shakl 

– bu uzoq vaqt davomida ijtimoiy tanlash natijasida 

eng barqaror, funksional foydali elementlaridan 

tuzilgan va rivojlangan shakl. 

Bazaviy shakl - bu ijtimoiy va moddiy 

turmushning g‘oyaviy-siymoli  tamoyili va odamga 

estetik ta’sir etadigan shakldir.  

Tez о‘tar zamon talablariga mos shakl modali 

deb ataladi.  

Shakl elementlari bilan bemalol foydalanish 

uchun quyidagi qoidalarni inobatga olish lozim: 

kostyumning xilma-xil turlarini tuzish asosi sifatida 

bazaviy shakl olinadi, chunki u davrga mos. Ularni 

sinchiklab о‘rganish va kiyim loyihalashda ilmiy 

izlanishlar о‘tkazish kerak. Sanoatni talvasaga 

solmasdan mantiqiy ravishda yangi shakl va 

materialni vujudga keltirish uchun talablarni 

tayyorlash shart. 

Shakl xususiyatlari. Kostyum shaklini 

quyidagi xususiyatlar ifodalaydi: shaklning 

geometrik turi, uning hajmdorlik darajasi, silueti, 

katta-kichikligi, chiziqlari, vazni. 

Shaklning geometrik turi uni fazoviy 

koordinatlardagi о‘lcham miqdorlarning nisbati 

bilan, umuman shakl yuzasining xarakteri bilan 

belgilanadi. Kostyum shakli asosan to’g‘riburchak, 

oval va trapetsiya shaklida uchraydi.

 

   
4-rasm. Geometrik shakllar asosida shaklning o‘zgarishi.  

 

Shaklning hajmdorlik darajasi – bu  uchta 

fazoviy koordinata bо‘ylab shakl о‘lchamlarini 

nisbatidir. Shaklning hajmdorlik darajasi bitta 

о‘lchami (vertikal bо‘ylab) ustunlik qilsa, shakl 

chiziqli xaraktyerda bо‘ladi; ikki о‘lchamlari (bо‘y 

va en) ustunlik qilsa, shakl tekislik xarakterida 

bо‘ladi va shaklda uch о‘lchami ustunlik qilsa, u 

hajmiy xarakterida bо‘ladi.

5-rasm. Kostyumda shakl o‘zgarishi. 

 

Buyumning hajmdorlik darajasini tanlanishi 

kostyum nimaga mо‘ljallanganligi va gavdaning 

tuzilishi bilan belgilanadi. Masalan, chiziqli 

xarakterdagi shakl bashang kiyimlar uchun tavisya 

etiladi, tekislik xarakterdagi har qanday ishga 

mо‘ljallangan kostyum uchun va barcha turdagi 

gavdalar uchun tavsiya etilishi mumkin; hajmiy 

xarakterdagi shakl asosan bо‘ychan, ozg‘in 

gavdalarga mо‘ljallangan bashang kiyimlar uchun 

tavsiya etilishi mumkin. 

Annotatsiya. Ushbu maqolada kostyumda shakl, uning o‘zgarishi, asosi, tarkibi, qonuniyatlari, 

shaklning hajmdorlik darajasi, shakl xususiyatlari o‘rganilgan. Shaklni kostyumda qo‘llanilishi, kompozitsiya 

qonuniyatlari keng tahlil etilgan.  

 

Kalit so‘zlar. Shakl, qomat, funktsiya, rang, kolorit, faktura, kompozitsiya, hajm, konstruksiya, 

texnologiya, geometrik shakllar, klassik, perspektiva, loyihalsh, ramz, fazo, simmetrik.  

